
КЕШЕНДІ МЕЛИОРАТИВТІК ТЫҢАЙТҚЫШ ҚОСПАСЫНЫҢ
ТОПЫРАҚ ҚҰНАРЛЫҒЫНА ӘСЕРІ

Баимбетова Э., Хурметбек Г.

Қазіргі уақытта Қазақстанның барлық егістік жерінің қарашірінді қоры
азайған. Ол негізінен топырақты қарқынды түрде өңдеуде минерализациялау,
өсімдік қалдықтары мен тыңайтқыштардың егістікке жеткілікті мөлшерде
түспеуі салдарынан болады. Осындай қолайсыз жағдайдан топырақ қоры әр
түрлі дәрежеде тозған. Жыртылатын топырақтың беткі қабаты құнарлығын
жоғалтып, топырақ құрамындағы қарашірік мөлшері орта есеппен 25-30%-ға
дейін кеміген және оның құрамы едәуір өзгерген. Жыл сайын мұндай
жоғалту 0,6-1,2 т/га құрайды.

Зертханалық жағдайда С.Сейфуллин атындағы Қазақ агротехникалық
университетінің микробиология зертханасындағы коллекциялық
культураларды пайдалана отырып, әртүрлі кешенді мелиоративтік
тыңайтқыш қоспалар дайындалды. Мелиоративтік тыңайтқыш қоспаларды
пайдалану – топырақ құнарлылығын көтерудің ең жылдам тәсілі.

Кешенді мелиоративтік тыңайтқыш қоспасын жасау үшін ауыл
шаруашлығы және көмір өнеркәсібі қалдықтарынан бөлініп алынған Bacillus
mesеnteriсus, Bacillus megantherium, Sporosarcina ureae, Sporolactobacilus
inutinus, актиномицеттер- Streptomyces candidus, ал саңырауқұлақтар
Curvularia maculans және Curvularia interseminata микроағзаларының жаңа
штамдары іріктелді.

Зертханалық жағдайда топырақ, өсімдік және көмір қалдықтары мен
микроб культурасынан тұратын КМТҚ-ның 6 түрі жасалды. ҚМТҚ жасауда
бөлініп алынған штамдардың ферменттік, азотсіңіруші белсенділігі,
өсімдіктердің өсуін ынталандырушы және деструкциялаушы қасиеттері
ескерілді.

Кешенді мелиоративтік тыңайтқыш қоспасын жасау мақсатында көмір
қалдықтарының, мал және өсімдік шаруашылығы қалдықтарының химиялық
құрамы зерттелді.  Екібастұз көмірінің құрамында: фосфор -18,8 мг/кг, калий
– 147 мг/кг, оңай гидролизденетін азот– 12,3 мг/кг, яғни, өсімдіктердің
қоректенуі үшін қажетті элементтер бар екені анықталды. Сондай-ақ
органикалық қалдықтардан бидай мен сұлының сабаны, көң мен
қарашіріндінің химиялық құрамы зерттелді. Сұлының сабанында 90,38%
органикалық заттар, оның ішінде клетчатка – 33,49 %, БЭЗ – 48,32 %, ақуыз



(протеин) – 7,56 % және май – 1,01 %, сонымен қатар  аминқышқылдар
(лизин – 1,6 г мен метионин + цистин – 1,2 г) және қант (12,15 г) болатыны
белгілі болды. Сабанда 1,21 % азот пен 2,14 % калий, сондай-ақ  0,6 г
фосфор, 1,8 г магний, 1,45 г натрий мен 188,1 г темір бар. Сұлының
сабанында микроэлементтер мөлшері 46,22 мг құрайды, оның ішінде мыс -
3,25 мг, мырыш – 10,26 мг, марганец – 32,49 мг, кобальт – 0,17 мг және йод –
0,05 мг. Бидай сабанында 0,56 % азот пен 1,53 % калий, сонымен қатар
фосфор – 0,3 г, натрий – 0,46 г, магний – 0,48 г, темір – 52,8 г болып келетін
шамамен 58 г макроэлементтер мен  микроэлементтер бар. Бидай сабаны В,
Е, А және Д тобындағы дәрумендерге бай. Мал шаруашылығының
қалдығы – бағалы органикалық тыңайтқыш.

Мелиоративтік тыңайтқыш қоспалардың компоненттеріне жасалған
микробиологиялық сараптама микроағзалардың барлық топтары аталған
субстраттардың бетінде көбеюге қабілетті екенін көрсетті. Мысалы, көмір
қалдықтарында алдымен көбінесе бактериялар, артынан актиномицеттер мен
саңырауқұлақтар дамиды. Әрі қарай жұмыс істеу барысында бөлініп алынған
микроағзалар штамдарының арасынан көмір қалдықтарын, ауыл
шаруашылық қалдықтарын ыдырату қарқынды жоғары штамдар іріктеледі.
Белсенділігі жоғары штамдар мелиоративтік тыңайтқыштар қоспаларын
дайындауда қолданылады.

Кешенді мелиоративтік тыңайтқыш қоспалары құрамында азот,
фосфор, калий тыңайтқыштармен қатар, өсімдіктің дамуына қажетті көптеген
микроэлемент кездесетіндігімен өте пайдалы. Олар өсімдіктің жақсы өсіп,
ойдағыдай дамуына мүмкіндік  береді.

